
Татарстан Республикасы Түбән Кама шәһәре
2нче урта гомуми белем бирү мәктәбенең
татар теле һәм әдәбияты укытучысы
Гәрәева Гүзәлия Нурулла кызы
Фатих Кәримнең иҗаты – татар шигъриятенең 
иң күркәм сәхифәләреннән берсе ул
Әдәбиятыбызда үзенең көчле рухы белән тирән һәм югалмас эз калдырган Кәримов Фатих Вәли улы Башкортстан АССРның Бишбүләк районы Ает авылында 1909 елның 9 нчы январенда дин хезмәткәре гаиләсендә туган.

“Әдәбият белән кызыксынуым, әтием үлгәч, һәр көнне әниемне елата-елата аңа “Сак-Сок” бәетен укудан башланды. Һәм әдәби әсәрләр язу теләге бала чагымнан ук йөрәгемә кереп урнашты” – дип яза ул үзенең биографиясендә. Абыйсы Ярлы Кәрим дә аның язучы булып китүенә зур йотынты ясый.

Ф. Кәрим поэзиягә Һ. Такташ, М. Гафуриларның тавышлары көчле яңгыраган чорда килеп керә, һәм Г. Кутуй, М. Җәлил, Х. Туфан кебек таланты тавышлар белән кушылып яңгырый башлый.

Ф. Кәримнең үткән гомер юлы – халкыбыз язмышының күп якларын, халкыбыз рухының иң мөкатдәс сыйфатларын үзенә җыйган, шуңа күрә күкләргә күтәреп, үзе әйткәнчә, июнь аеның яшене сыман ялтырап үткән шәхес юлы.

Кызганычка каршы, Ф. Кәримнең күп санлы кул язмалары, куен дәфтәрләре юкка чыккан.

1938 елның 3 нче гыйнваренда кулга алына. Тентү вакытында, барлык кулъязмалары төяп алып кителә. Бу турыда 00-81 санлы оперуполномоченныйның төзегән описьта теркәлгән.

Нәрсәгә гаеплиләр соң Ф. Кәримне?

Бу сорау күп еллар җавап эзләнде. Һәм, ниһаять, Татарстан Дәүләт куркынычсызлыгы комитеты архивында сакланган 2-5956 нчы “Эш” моңа ачыклык кертә.

Яшерен шымчылар хәбәр итүенә караганда, Ф. Кәрим бервакыт якын дуслары белән сөйләшкәндә: “Бездә талант партбилетсыз үзенә юл яра алмый” - дип ычкындырган.

Тәнкыйтьче Гомәр Галине кулга алгач, ..... тизрәк котылып, исән-сау кайтуы өчен тост күтәргән.

Барлык “гаебе” менә шушы. Моңа өстәп “социаль – чыгышын яшерүдә” гаеплиләр.

Менә шушы фактларга таянып, НКВД хезмәткәрләре Ф. Кәримгә “милләтче, “буржуазияне яклаучы”, “троцкичылар белән элемтә дә булучы” дип атыйлар.

Шуңа өстәп үз хыялларында тудырган “Хәрби оешмага” теркәп куялар. Оешманың башында, янәсе, атаклы сугышчы, граж даннар сугышы герое Якуб Чанышев тора, ә аның “әдәби тармагы” К. Нәҗми җитәкләгән. Бу оешманы С.М. Кировны, М. Горькины һәм башка күп атаклы кешеләрне үтерүдә гапелиләр.

1939 елның 3 нче гыйнварыннан 1941 елның декаберенә кадәр Ф. Кәрим төрле төрмәләрдә, лагерьларда җәфа чигә, нужа шулпаларын эчә. Ләкин шулай да иҗат итә. Шигырьләрен күңелләрендә ятлап саклый. Мөмкин булу белән, папирос кәгазенә вак – вак хәрефләр белән язып, кием җөйләренә яшереп куя.

1938-39 еллар дәвамында илнең иң төньяк җирләрендә сөргенлектә яшәгән шагыйрьнең рухи халәтенә һәм иҗатына зур үзгәрешләр бара. Ул хаксызлыкка, явызлыкка каршы үткен нәфрәт хисләре белән яна башлый һәм, язмышының бөтен каһәрләнүен җиңеп чыныга. Баштарак әрнү һәм рәнҗү хисләре өстенлек итсә, алга таба ул эчке ялкынлы, рухи ныклыкны зурлаган әсәрләр яза, мәхәббәт хисләрен, тугырылыкны югары күтәрә.

Күренекле язучы Кави Нәҗми белән бер камерада алар шулай “ирекле дөнья һавасын” сулыйлар. К. Нәҗми белән Ф. Кәрим арасында инде утызынчы еллар башында ук туган дуслык, шагыйрьнең үз сүзләре белән әйткәндә “сагынып сөйләрлек” дуслыкка әверелә, хаксызлыкка каршы көрәштә көч бирә.

1941 ел көзендә Ф. Кәримгә бәхет елмая. Дуслары К. Нәҗми, һәм халкыбызның атаклы генерале Я. Чанышев ярдәмендә, ул яңадан судка кайтарыла һәм 1941 елның декаберендә аклана.

Шушы елда чыннан да акланып, Ф. Кәрим илгә кайта. Әтисен күрергә бакчадагы бөтен балаларны җыеп кызы Ләйлә: “Күрегез, минем дә әтием бар! Әтиемне күререгә килегез!” – дип шатлана. Ләкин бу шатлык, бәхет озакка бармый.

Акланган, өстенә тау кадәр кайгы булып торган гаептән котылган Ф. Кәрим иреккә чыгып 27 көн яшәгәннән соң сугышка китә. Ф. Кәрим сугыш елларында чын мәгънәсендә иҗади батырлык күрсәтте. Берсе артыннан берсе патриотик рухта язылган әсәрләр иҗат итте.

Бөек Ватан сугышының дәһшәтле, авыр, фаҗтгале көннәре елдан-ел ераклаша, әмма мондый вакыйганы халкыбыз оныта алмас. Тылда да, фронтта да халкыбыз чын батырлык күрсәттеләр – Ватанны дошманнардан сакладылар, зур көрәшләр алып бардылар.

Ф. Кәримнең иҗатын өйрәнү, үз Ватанына бирелгән чын патриотларны тәрбияләүгә ярдәм итә дип уйлыйм.

Чөнки батыр кеше генә авырлыкларны җиңнеп чыга ала. Хәзерге көндә ата-ана җилкәсендә тормыш итүчеләр; көне-төне музыка тыңлап, эчеп-исереп, наркотиклар кулланып кәеф күтәреп йөрүчеләр саны артканнан-арта бара. Урлаучы – караклар, ялкаулар белән дөнья тулган. Мондый кешеләр ил алдында торган бурычларны хәл итә алмыйлар. Егетләребезнең күбесе Ватан алдында үзләренең бурычларын үтәүдән баш тарталар, илгә хезмәт итүдән качып йөриләр.

Безнең алда бурыч шундый: бу – үз илең өчен көчне кызганмау, армый-талмый бөтен көчеңне эшкә җигү, фән нигезләрен тирәнтен өйрәнү, тормышта үз юлыңны дөрес таба белү.

I. Фатих Кәрим иҗаты - татар шигъриятенең иң күркәм сәхифәләреннән берсе.
1.1. Фатих Кәрим - әдәбиятыбызда җуелмас эз калдырган шагыйрь.
Фатих Кәрим - әдәбиятыбызда җуелмас эз калдырган шагыйрьләребезнең берсе. Кайчан гына, кем генә татар совет поэзиясенең казанышлары турында сөйләмәсен, Һади Такташ исеме белән рәттән ул һәрвакыт ике якты исемне – Муса Җәлил һәм Фатих Кәрим исемнәрен әйтер.
Үлемең турында уйлама,

Илең турында уйла;

Илең турында уйласаң –

Гомерең озын була. 
- дигән сүзләрне Фатих Кәрим язды. Бу олы хакыйкатьне ул үзенең бөтен гомер юлы, бөтен иҗаты белән раслады. Фашизмга каршы авыр көрәш көннәрендә ул җырны байрак итеп күтәрде, аны данын мәңгеләштерә торган үлемсез һәйкәл, буыннардан-буыннарга күчә торган халык мәхәббәте итеп күтәрде:
Бәлки, бу хат соңгы хатым булыр,

Иң дәһшәтле утка керерәмен,

Шулай була калса, кояшны да

Бүген соңгы тапкыр күрәмен.

Мин сугышка керсәм, дошманымның

Йөрәгенә төзәп атамын;
Үзем үлсәм, балаларым кала

Минем гомерем булып, Ватаным.

Кала дөнья, кала бар матурлык,

Ал чәчәкләр кала болында,

Чәчәкләргә төренеп эзем кала,

Җырым кала үткән юлымда.

Үләм икән, үкенечле түгел

Бу үлемнең миңа килүе,

Бөек җыр ул – Бөек Ватан өчен

Сугыш кырларында үлүе, 
- дип язды ул “Ватаным өчен” шигырендә
II. Сугыш безгә газаплар алып килде
2.1. 1941 нче елның 22 нче июнь көне.
1941 нче ел... Сандугачлар сайрап торган июнь аеның 22 нче таңы атып килә. Балалар да, олылар да тыныч йокыга талган. Бар җир тын һәм менә ... кинәт шартлау. Илебез күген кара төтен каплый. Фашистлар, безнең тынычлыгыбызны бозып, илебез чикләрен үтеп керделәр. Бөек Ватан сугышы башланды. Илебезнең барлык халкы Гитлер Германиясенә каршы бердәм һәм кыю рәвештә көрәш сафына басты. Халык белән беррәттән язучылар да көрәш сафларына бастылар. Ватан өчен изге көрәшкә күтәрелгән кыю кешеләр арсында рядовой солдат, шагыйрь Ф. Кәрим дә бар иде.
Бөек Ватан сугышы чорына Ф. Кәрим шәхес культы белән бәйле репрессияләр, төрмәләр, лагерьлар аша үтеп, чыныккан шагыйрь буларак килеп керә.

1942 елны язган “Юл” исемле шигырендә Ул солдатның фронтка баруын сурәтли. Шигырьдә сурәтләгән юл – сугышка илтә торган юл, солдат юлы, җиңүгә бару юлы. Ф. Кәрим бөтен йөрәк ялкынын биреп фашизмга каршы көрәшә.
Кайту да юк ләкин, кавышу да,

Дошманнарны әгәр җиңмәсәк,

Данлы җиңү байраклары белән

Илнең кайгы яшен сөртмәсәк, – ди.
Ватан сугышына катнашуны үзенең намус эше итеп, горурлык итеп саный. Фронттан салган беренче хатында ул: “Үзем исән-сау. Киләсе җиребезгә килеп җитеп эшкә башладык. Хәзер кулга корал тотып Туган ил өчен көрәшәбез......” Икенче бер хатында “...Бөтен көчемне фашизмга каршы юнәлдерәм. Миллионланган кызылармеецлар белән бергә, бер сафта бөек Ватанымның, синең, сөйгән балаларымның бәхетен даулыйм....” Кадрия Ишуковага язган хатында мондый юллар бар: “Ялкынлы фронт сәламе сезгә. Мин исән-сау әле. Һөҗүмне башлаганнан бирле алгы сызыкта, бер адым да арттка чыкканым юк. ... Көн-төн сугышта, чишенеп йоклаган юк, утырып ашаган юк. Бу нәләт немецларның башларына тизрәк җитәсе иде. Шул чаклы туйдырдылар ки алар! “
Фронт тормышы Ф. Кәрим поэзиясендә үзенең бөтен катлаулыгы һәм авырлыгы белән күтәрелә. Бу әсәрләрендә ул патриот сугышчы булып формалаша.

Бөек Ватан сугышында Ф. Кәрим шагыйрь булып кына түгел, солдат булып та катнашты. 1941 елдан алып 1945 елның февраленә кадәр ул сугыш кырларында дошманга каршы көрәште, Мәскәүдән алып Көнчыгыш Пруссиягә кадәр араны солдат булып , җиңеп үтте.
Юлбасарлар таптый җиребезне,
Ватан сугышына мин китәм

Менә балам. Син әнкәсе аның,

Балабызны тотып ант итәм.
Синең өчен, шушы балам өчен,

Нәселем өчен, Туган ил өчен,

Мылтык тотып баскан җиремнән
Бер адым да артка чигенмәм..., 
- дип язды ул “Ант” шигырендә.
Шагыйрь газиз Ватанны, нәни баласын һәм сөекле әнкәсен сакларга ант итә. Ана, бала, Туган ил – солдат йөрәгенә иң якын, иң кадерле образ булып урнаша, аны көрәшкә, җиңүгә чакыручы символга әйләнә. Солдат азат аналар һәм бәхетле балалар өчен, туган җирнең ирекле көне өчен утка керә.
Кызганмыйбыз көчне.. Яшь гомерне

Кызганмыйбыз кирәк урында;

Ут давылын ерып үтәбез без

Илне азат итү юлында. 
- дип язды ул “Совет солдаты” шигырендә.
2.2. Фатих Кәримнең тормыш юлы – чын солдат юлы.
Ф. Кәрим гитлерчы фашистларның ерткычлыгын, вәхшилекләрен үз күзләре белән күрә һәм үзенең поэзиясендә фашизмны фаш итә. Шагыйрь – кешелексезлекнең, вәхшилекнең аяусыз дошманы. Ул илебезнең барлык солдатлары сафында фашизм белән, үлем китерүче белән бугазлаша.
Фашист илгә үлем генә китерә,
Фашизмның таңы, язы юк.

Яшен уты белән күккә язып әйтәм:

Язы юкның яшәү хакы юк!

“Фашизмның язы юк!” – Таң һәм яз, якты кояш һәм чәчәкләр, мәхәббәт һәм җыр, ярсып сайраучы кошлар – барысы да безнең яклы, безгә юлдаш. Шуны чынлыкны тирәннән аңлаган кеше буларак, Ф. Кәрим тик бер теләк белән:

Матурлык сайлауда мине

Кем куып җитәр икән,

Сөюдә һәм сөелүдә

Мине кем җиңәр икән.

Яшәдем, яшел урманнар

Иркәләде, көйләде,

Инде мин сугыш кырында,

Тик бер генә теләгем:

Дошманга ялкын сибүче

Җил булып барсам иде,

Тәвәкәллек, батырлыкта

Җил булып калсам иде, 
- дип яна “ Теләк “ шигырендә.
2.3. Фатих Кәрим иҗатында сугыш фаҗигасының чагылышы
Фашизмның ерткычлыгы, кешеләрнең илбсарларга карата сүнмәс нәфрәтләре, көчле нәфрәте “Партизан хатыны” поэмасында көчле нәфрәт тапкан. Әсәрнең лирик герое Ватан азатлыгы өчен көрәшүче партизанга мөрәҗәгать итеп сөйли. Ул бу шигырендә партизан хатыны аша хатын – кызларларның авыр сугыш елларындагы сабырлыгын, сафлыгын, намуслы булуларын күрсәтә. Партизан хатыны иренә, Туган иленә турылыклы булып кала. Ул – иленең вөҗданлы, ир йөрәкле кызы. Немец партизан хатынга фаҗига китерә: сабыен хәнҗәр белән кадап үтерә.
Җир җиләге пешкән көннәр иде,

Чәчәкләрен таптап болынның,

Күл буена алып килде немец
Хатыныңны, нәни улыңны.

Кыска төннең кайсы сәгатендә

Ул урманның кайсы ягына

Нинди юлдан, нинди сукмаклардан

Барасың син ирең янына?

Приклад белән төртеп күрсәтте ул

Каршыдагы калын урманны:

“Тик бер сорау – партизаннар кайда?

Күрсәт анда бару юлларын”.
Сыны гына түгел, сулышы да

Сине хәтерләткән улыңның

Күкрәгенә хәнҗәр кадап,
Каерып алды аны кулыннан;

Ул күтәрде аны югарыга,

Үзәк өзгеч бала тавышы

Сискәндереп күлне дулнынлатты.
Йөрәген калтыратты аккошның. 

- дигән юлларда ана һәм бала өстенә төшкән фаҗигане никадәр дәхшәтле булуы аңлашыла. Бу хәл партизан хатынын тетрәндерә, ул баласына таба үрелә. Аның күзләрендә үч, ачу:

Баласына таба үрелде ул,

Шуып төште зәңгәр яулыгы;

Тик күзенә тулган кайнар яшьләр

Таммадылар, алар барлыгы –

Үч ялкыны, ачу яшененә

Әйләнделәр уйчан күзендә;

Үлемгә дә башын имәс көчне

Саклый алды ана үзендә.
Никадәр авыр булса да, хатын, намуслы үлемне сайлый, төнбоеклар арасында, улы янында җан бирә:
Тирән сулыш алып борылды ул,

Күз сирпеде аккош ягына

Һәм сикерде кинәт канатланып

Төнбоеклар арасында яткан

Күңел кошы – улы янына.
Авыр сугыш елларында хатын-кызлар ачы һәм мәсхәрәле тормышка дучар булалар. “Разведчик язмалары” әсәрендә түзем һәм гадел хезмәт белән дөньяда җиде дистә яшәгән карчының (Володяның әнисе) сөйләве аша менә нәрсәләр беләбез: .... Мине дә үтерә яздылар. “Синең улың – партизан! Партизаннар кайда яши, син беләсең, әйт” – дип, ике кич буе комендант бүлмәсендә җәфаладылар. Мәсхәрә итү өчен ниләр генә кыланмадылар. Хәзер аларны искә төшерсәң, сөйләргә тел бармый. Соңгы кичне комендат бүлмәсендә басып тора-тора аякларым шешенеп чыкты. Бөтенләй хәлем китте, телләрем кипте. Эчәргә сорадым. Өстәл янына утырттып алдыма бер стакан чәй куйды. Карар күзгә болай чибәр генә бер яшь солдат каршыма утырды. Нәрсәдер бертуктаусыз елмайды, көлде, күзләрен миннән алмады. Иреннәрем чатнарга җитеп авызым кипкән иде. Түзмәдем, кайнар чәйле стаканны кулыма алып авызыма китердем. Мин – хәлем алынып башым әйләнгән кеше игътибар итмәгәнмен. Каршымда елмаеп утырган яшь солдат стаканның биленә җеп бәйләгән дә аның бер очын тотып утыра икән. Стаканны авызыма китерүем булды, ул җепне тартты. Стакан кулымнан ычкынды, өстәл почмагына бәрелеп ватылды. Кайнар чәй алдыма түгелде. Тәнем пешкәч, сикереп тодым. Торуым булды, икенчесе арт яктан килеп өстемә бер чиләк салкын су койды һәм бушаган чиләкне башыма кигезде. Кызык таптылар, күрәсең, каберләренә елан оялагыры нәрсәләр, стеналарны калтыратып көлешергә тотындылар. Көч-хәл белән чиләкне башымнан алып ташладым. Каршымда авызын ерып утырган яшь солдатка каарап-карап тордым да әйттем: “Бу дөньяда сине тудырып үстергән анадан да бәхетсез кеше бармы икән.... Түзмәдем, кипкән авызымны телләрем авыртканчы суырып, актык төкерегемне җыйдым да ләгънәтләп битенә төкердем. Шул вакыт артымда торганы ... камчыга охшаган әйбер белән башыма сукты. Күземнән утлар күренде Хәлем китте, башым әйләнде... Гөрселдәп җиргә аудым. Типкәләделәр-типкәләделәр дә, кулымнан сөйрәп, ишегалдына сазланып җыелган яңгыр суына чыгарып ташладылар....

Шулай, бәбкәм, башка килмәгән хәлләрне күрсәттеләр... .”
“....Егермегә якын немец солдаты штыкка тоткан мылтыклары эченә алып бер төркем хатын-кызны авылдан безнең якка таба алып киләләр.. хатын – кызларның саны унбишләп бардыр. Кайберләре кечкенә балаларын җитәкләгәннәр. Иң арттагы хатын баласын күтәргән. Ул төркемнән аерылыбрак, арттарак калып килә. Хатыннар башларын түбән игәннәр. Тик бала күтәргән хатын гына башын арттка җибәргән; яулыгы шуышып җилкәсенә төшкән; чәчләре тузган; алпан-тилпән көчкә атлап килә. Баласын әле бер беләгенә; әле икенче беләгенә күчерә. Алдагы иптәшләреннән калмаска тырышып атлый ул. Аналары җитәкләгән балалар, өсләренә селкенеп килгән штыкларга күтәрелеп карап, арттарак калалар да тартылалар, хәлсез аякларын тыпырдатып яңадан йөгерергә тотыналар...
Артыма борылып карасам, теге малай артыма килеп баскан.
- Алар бу хатыннарны ник болай йөртәләр?

- Партизан хатыннары булганга. Алар бар да партизан хатыннары. Минем әни дә партизан хатыны ..”
Фашистларың чиктән тыш кешесезлеге “Гөлсем” поэмасында сөйләнә. Фашистлар Гөлсемне төрлечә мәсхәриләр, аннан көләләр.
Ишек такталарын яралар,

Ике вандал керә өенә...

Калтыранып Гөлсем киенә,

Аны кая алып баралар?

Ана суза кулын улына,

Төртеп җибәрәләр ананы,

Куркып төсе качкан баланы

Вандал үзе ала кулына.
Бала елый, вандал тузына,

Җикерә ул:  Җитәр дим, тукта!”
Тынны куыра торган суыкта

Күн бияләй каплый авызына.

Нәрсә көтә, - үлемме?

Билгесезлек талый күңелне.

Калдымыни түзеп йөрергә

Богауланган боек кол сыман?!

Канга баткан штык астында

Барып керә Гөлсем бер өйгә.

Әнкәсенә бала эндәшми,

Аның туңып теле бәйләнгән

Борчак чаклы бозга әйләнгән

Кефегенә кунган күз яше.

Чыга доктор, куырып җилкәсен,
Күзлегеннән чәчри явызлык,

Карчык битле, әби авызлы,

Баз гөмбәсе төсле лепкәсе.

Ак җәймәле биек өстәлгә

Кычкырта да сала баланы,

Сабыйларның канын ала ул

Фашистларга гомер өстәргә.

Көлә доктор сыйпап пеләшен:

– Бик беләсең килсә, менә шул –

Яра ямау өчен балаңның

Бераз тиресен тунап аламын.
- Син, офицер, юкка көләсең,

Бу баланың канын түләрсең!

Күп беләсең икән син, сеңелем, -
Ланцет ала да ул шартлатып

Чәч толымын кисә Гөлсемнең;

Нәрсә белән муенын буарга?!

Кесәсенә тыкса бер кулын...

Колач озынлыгы бер толым,

Шул толымын тартып чыгара

Бу толымы хәзер көч аңа,

Җиңүенә Гөлсем ышанып

Селки – селки буа дошманын, -

Улы, иле өчен үч ала.

Дошман рәхимсез иде. Ул илгә моңарчы күрелмәгән явызлык эшләде.

Ярты авыл янып күмерләнгән.

Кешеләре, белмим, тереме.

Янмый калган ялгыз өйләрдән дә

Аңкып тора кайгы сөреме.
Кайда халык? Аның хакын даулап,

Күпме немец, мадьяр үтердек.

Сөйгән халык кайда? Без бит аңа

Азатлык һәм шатлык китердек!
Тукталабыз барып таш сарайга,

Бикле аның тимер ишеге;

Чыннан дамы бире тутырганнар

Авылдагы бөтен кешене?
Чиләк белән бензин, каплы шырпы

Торып калган ишек төбендә;

Без кичексәк, сөремләнгән ялкын

Дөрләр иде авыл күгендә, 
- дип яза “Өмет йолдызы” поэмасында..
Аның һәрбер әсәрендә, поэзиясендә сугыш темасы – батыр совет сугышчырының җанлы образлары, фашизмның ерткычлыгы, төрле милләт кешеләреннән оешкан армиянең рухи һәм сугышчан бердәмлеге чагыла.
Совет солдатлары тик бер нәрсә - фашизмга үлем телиләр:
Мәлгунь немец, нигә килдең безгә?

Үлем сиңа, үлем!.. Ычкынма!

Кайда гына барып сугылсаң да,

Баш очында козгын кычкыра 
- диелә “Үлем сиңа” шигырендә.

III. Фатих Кәримнең гомере кыска, иҗаты озын гомерле.
3.1.Җырлары ярты юлда өзелгән шагыйрь
Шагыйрь авыр еллар булуга карамастан дәрләнеп иҗат итә, аның алдагы көнгә иҗат планнары бик зур була. 1945 нче елның 19 нчы февралендә, сугыш бетәргә санаулы гына көннәр калганда, шәһәр крепост Кенисберг янында барган озакка сузылган, хәлиткеч көрәштә яраланып егыла. Яралы шагыйрь тора, янә дошманга ут сиптепрә. Корыч эри бу коточкыч сугышта, тәне теткәләнеп бетә, теләсә дә тора алмый. Кече лейтенант Ф. Кәрим батырларча һәлак була. Орудиядән куптарып алган кургаш кисәгенә дуслары кинжал белән тырнап: “Лейтенант Фатих Кәрим, татар шагыйре, немец илбасарлары белән сугышта 1945 елның 19 февралендә батырларча һәлак булды” дип язып калдыра, шинеле белән итеген салдырып, өенә посылка итеп җибәрәләр. Җырга әверелгән шагыйрь шинеле кадерле ядкарь – экспонат Бөек Җиңүнең 60 еллыгы хөрмәтенә Кремль территориясендә ачылган музей-мемориалда “Татарстан язучылары Бөек Ватан сугышы фронтларында” экзпозицияләрендә саклана.
Шагыйрьнең гәүдәсе Калининград өлкәсенең Багратионовск шәһәрендә Туганнар каберлегенә күмелә.

Шулай безнең яраткан шагыйребез күп авырлыклар күрә, төрле фаҗигаләр күрә. Тик барысыда бит шушы дәһшәтле сугыш аркасында. Ә бит сугышны без, безнең халык тудырмады; аны Гитлер тудырды, кешелекнең явыз дошманы, фашизм тудырды. Моңа башка беркем дә гаепле түгел.
1945 нче елның 19 нчы февралендә, сугыш бетәргә санаулы гына көннәр калганда, шәһәр крепость Кенисберг янында барган озакка сузылган, хәлиткеч көрәштә яраланып егыла

3.2. Шагыйрьнең татар әдәбияында тоткан урыны
Шагыйрь соңгы сугышына кадәр батырларча көрәшеп, каһарманнарча һәлак булганнарның батырлыгы онытылмады .

Үләм икән, үкенечле түгел

Бу үлемнең миңа килүе,

Бөек җыр ул – Бөек Ватан өчен

Сугыш кырларында үлүе 
- дип яза ул “Ватаным өчен “ дигән шигырендә.

Күп санлы дуслары – М. Җәлил, Ә. Фәйзи, Ш. Маннур, Ә. Исхак, Г. Кутуй, С. Баттал, С. Хәким, Н. Арсланов кебек каләмдәшләре белән бергә, сугыш елларында ул татар поэзиясенең Такташтан соң яңа баскычка күтәрелә, “солдат поэзиясе” дигән канатлы исемне алуына бәяләп бетергесез өлеш кертте. Ф. Кәрим, Тукай сүзләре белән әйтсәк, коеп куйган шагыйрь. Ул үз иленең сугышчан көрәшчесе, батыр солдаты да иде.
Ф. Кәрим поэзиясенең бөтен көче шунда: ул чын мәгънәсендә Туган илгә мәхәббәт, патриотик хисләр белән сугарылган.
Аның әсәрләре татар поэзиясендә иң күренекле урын тота. Ф. Кәрим, М. Җәлил исемнәре татар әдәбиятында беркайчан да югалмас.
Гуманист шагыйрь – Туган илен, аның халкын өзелеп яраткан, безнең бәхетле киләчәгебез өчен башын салган батыр йөрәкле, керсез күнелле шәхес ул.
3.3. Сугыш булмаска тиеш
Бөек Ватан сугышының дәһшәтле һәм фаҗигалы көннәре елдан –ел ераклаша бара, әмма халкыбыз 1418 көн буена дәвам иткән ул коточкыч вакыйгаларны һич тә оныта алмас. Сугышта 27 миллионнан артык совет кешесе һәлак булды , дистәләрчә миллион хатын-кызлар – тол, бик күп балалар ятим калды, инвалидлар биһиния булды. Илебез ярым җимерек хәлдә килде, халкыбыз күпме кайгы-хәсрәт кичерде ?!.
Милионнарча гаиләләр үз туганнарынның, якыннарының, бигрәк тә хәбәрсез югалганнарның язмышын белә алмады.

Бүген исә, сугышта гомере өзелгән дип исәпләнүче һәр солдат һәм офицерның исеме документлар нигезендә расланган. Сугышта 4 миллион 559 мең солдат һәм офицеры, әсирлеккә төшеп, хәбәрсез югала. Шуларның 60 меңе Татарстаннан, 30 меңе татар, калганнары башка милләт кешеләре.
Немец фашистларына каршы көрәштә Татарстаннан 330 меңгә якын солдат, офицерлары һәлак булуы мәгълүм.

Сугыш безне якыннарыбыздан, туганнарыбыздан мәңгелеккә аерды. Әмма без үз тормышларын Ватан азатлыгы, азатлыгыбыз өчен корбан итүчеләрне һәрчак истә тотабыз. Аларның якты истәлекләрен онытырга хакыбыз юк.
Җирнең төрле урыннарында йөзләрчә мең солдат ята. Алар кемнәр? Нинди батырлыклар эшләгән? Батырлар исеме онытылырга тиеш түгел.

Тарихта язылып, халык күңелендә тирән яра эзе калдырган фаҗигаләр кабат кабатланмасыннар. Кирәкми безгә сугыш!

Без, яшь буын, ил өчен көрәштә батырлыклар эшләгән һәрбер совет солдатына зур рәхмәтлебез. Алар илебезнең чын патриотлары. Р. Вәлиев сүзләре белән әйткәндә:
Сез кайсы халыктан? – дисәләр,

Батырлар исемен атадым.

Батырлар утларга керделәр

Тик исән булсын, дип, Ватаным.

Нәрсә ул батырлык? Аның төп билгеләре нинди? Бүген батырлык эшләп буламы?

Батырлык сүзен аңлатып китим әле.

Ул:

1) герой, пәһлеван, патриот, каһарман;

2) курку белмәс, кыю, горур мәгънәләренә ия.
Патриотик тәрбияле кеше булу өчен фронтовик язучыларның әсәрләрен хәзерге буын кешеләренә ныклап өйрәнерә кирәк, Фатих абыйның әсәрләре көчле патриотик рухта язылганнар. Аның әсәрләрендә сугыш темасы – батыр совет сугышчыларының җанлы образлары, фашизмның ерткычлыгы, төрле милләт кешеләренең бердәмлеге чагыла.
Сугыш чорында батырлыкны мин ил өчен көрәш итеп аңлыйм. Ә бүген патриот булып буламы?
Минемчә була. Бүгенге көндә патриот булу – иң элек фәннәрнең нигезләрен тирән үзләштерү ул .Укучыларга бөтен фәннәрне яхшы үзләштерергә кирәк, чөнки хәзерге заман техникасы – аларны аңлый белә торган белгечләрне таләп итә.
Үз районыңның, авылыңның, шәһәреңнең, син укыган мәктәбеңнең уңышлары белән горурлана белү, аны тагын да алга җибәрү өчен үз тырышлыгыңны кую синең югары әхлаклы, үз илеңнең патриоты икәнеңне билгели.
Бүгенге көн патриоты ул җитештерүчән хезмәттә актив катнаша, үз тамагын үзе туйдыра ала, бәхетне күктән эзләп ятмый.
Патриот булу – иң элек үз халкың, үз илең өчен көчне кызганмыйча, армый-талмый бөтен энергияне эшкә җигү, аның иминлеге турында һәрвакыт кайгыртып тору ул. Бүген Ватан бездән шуны таләп итә.

